Consaeit (meafar fadaithe) atá sa dán ‘Géibheann’ le Caitlín Maude, dán ina bhfeicimid cruachás mná óige atá ar lorg saoirse.  É sin a plé.
Is minic a úsáideann Caitlín Maude (1941 – 1982) an meafar fadaithe ina cuid filíochta.  Sa dán ‘Treall’ deir an file go dteastaíonn uaithi ‘teach’ a scriosadh ar fad ach ansin tá sí ró-thuirseach lena aththógáil. Is ionann an ‘teach’ sa dán sin agus an saol mar atá sé.  Sa dán seo tá an file ag caint faoi ainmhí fiáin nach bhfuil ina thimpeallacht nádúrtha a thuilleadh, ainmhí i suíomh mí-nádúrtha coimhthíoch. Ach is soiléir gur dá saol féin a bhfuil an file ag tagairt.

Ainmhí mé

ainmhí allta

as na teochreasa

Tuigeann an file agus an saol mór go bhfuil dínit agus áilleacht áirithe ag baint ag an ainmhí allta nach bhfuil ag an ainmhí clóis ar bith.  Scríobh a lán údar Gaeilge faoin áilleacht seo, Máirtín Ó Cadhain agus Liam Ó Flaithearta ina measc.

a bhfuil clú agus cáil

ar mo scéimh

Bhí cumhacht ag an dínit sin, bhí fiúntas lena saol nuair a bhí an file ina comhthéacs nádúrtha nach bhfuil aici anois.  Bhí sí ábalta an domhan go léir a chur ar aon bharr amháin creatha lena guth ard fíochmhar. Is amhlaidh gur chaill an file a neamhspleáchas pearsanta agus cosúil le Samson as an Bhíobla a chuaigh faoi smacht Delilah, chaill an file a neart agus a féinmheas.  Mar a deir sí féin, uair dá raibh: 

chroithfinn crainnte na coille
tráth 

le mo gháir

Ta lagar spride uirthi anois agus easpa fuinnimh inti.  Tá an file go huaigneach agus in ísle brí ar fad gan fonn uirthi ach luí síos chun breathnú amach go codlatach ar an saol mór lasmuigh.

ach anois

luím síos

agus breathnaím trí leathshúil

ar an gcrann aonraic sin thall

Tá sí coimhthithe agus stoite amach óna saol dúchais, ó fhoinse a beatha nádúrtha agus níl seans ar bith aici filleadh ar ais go dtí an saol mar a bhí sé aici roimhe seo.   Tá a lán cairde aici, cinnte, ach is amhlaidh nach bhfuil na cairde seo ábalta cabhrú léi mar níl sé ar a gcumas í ligean saor óna géibheann pearsanta féin:
tagann na céadta daoine

chuile lá

a dhéanfadh rud ar bith

dom

ach mé a ligean amach

Is meafar fadaithe, nó dán fáthchiallach é an dán seo mar cé go bhfuil an file ag scríobh faoi ainmhí fiáin atá i ngéibheann, i ndáiríre, is di féin a bhfuil sí ag tagairt. Tá teachtaireacht chumasach sa dán seo a deir nach féidir linn iarraidh ar ár gcairde sinn a shaoradh ónár ngéibheann pearsanta féin. Bíonn sé de dhualgas ar gach duine eochair a shaoirse pearsanta féin a chuardach agus a aimsiú ina aonar agus nárbh fhéidir le haon duine eile é sin a dhéanamh ar a shonsa.
_____________________________/

ref.
    Treall
Tabhair dom casúr nó tua go mbrisfead, 

is go millfead an teach seo,

go ndéanfad tairseach den fhardoras,

Agus urláir de na ballaí,

go tiocfaidh scraith agus díon agus simléir anuas,

le neart mo chuid allais...

Sín chugam anois na cláir is na tairní

go dtógfad an teach eile seo... 

Ach, a Dhia, táim tuirseach!

� cf. ‘Leatrom na Cinniúna’ gearrscéal as ‘Idir Shúgradh agus Dáiríre’ le Máirtín Ó Cadhain agus ‘Seabhac’ as ‘Dúil’ le Liam Ó Flaithearta.





